
				এই পাতাটিকে বৈধকরণ করা হয়েছে। পাতাটিতে কোনো প্রকার ভুল পেলে তা ঠিক করুন বা জানান। 

ব্যর্থ বৈরাগ্য



এসেছে নূতন দিন, ধরি যোগীবেশ।

কালকের ফুল যত গিয়েছে শুকিয়ে,

কালকের ভুল যত গিয়েছে চুকিয়ে,

আগেকার জীবনের পালা হ’ল শেষ॥


ঝরা-ফুলে ভরা বিশ্ব, গন্ধ নাহি লেশ।

জীবনের বেশিভাগ দিয়েছি ফুঁকিয়ে, 

বাকিটুকু মৃত্যুপানে পড়েছে ঝুঁকিয়ে,

যে সুর বাজিত কানে, নাহি তার রেশ॥


জীবনের স্রোত চলে দক্ষিণবাহিনী।

উত্তরে পড়িয়া থাকে পূর্ব্বের কাহিনী॥


উপরে উঠিছে ভাসি নব ভয় আশা,

বিরাম মানে না স্রোত, বহে খরধার।

আবার ফেলিতে হবে জীবনের পাশা,—

খেলা নিয়ে কথা শুধু, মিছে জিত হার!

	        এই পাতাটি অন্য কোনো ভাষায় উপলব্ধ নয়।

				 এই পাতা শেষ সম্পাদিত হয়েছে ১৭:২৭টার সময়, ২৯ জুন ২০২১ তারিখে।

